
Atravè LabibAtravè Labib    Paj 1 of 9

 
Date : Aug 13, 2018
Nimewo Pwogram Nan : 1031
Tit Pwogram Nan   : 1 Pyè 1:10-16

Mwen kontan resevwa jodia ankò nan etid biblik  Atravè Labib.
Nan jou sa yo n’ap etidye 1 Pyè, 1 Pyè se yon ti liv tou kout nan
Nouvo Kontra a men tèlman gen koze pou di ladann se ti pa ti pa
n ap avanse. N ap wè jodia 1 Pyè 1:10-16.

Pa bliye si w ta renmen kontakte nou pou w poze yon kesyon ou
fè  yon kòmantè sou etid  yo ou ka toujou ekri  nou nan adrès
elektwonik nou ki se Creole@twr.org. N ap ankouraje w tou vizite
sit Entènèt nou kote w ka twouve tout seri etid Atravè Labib yo,
tout tèks yo e menm telechaje emisyon yo sou telefòn ou aparèy
ou. Pou w fè sa w ap louvri browser e tape ttb.twr.org/creole.
Mèsi paske w ap pran tan vizite nou sou sit la.

E  kounyea m ap envite  w jwenn avèk mwen nan lapriyè  pou
kòmanse pwogram jodia.   

Bondye Papa nou ki nan syè la, nou pa bon, nou pa gen okenn
merit men nan gras Ou, ou fè nou favè, pa mwayen san Kris ki te
vèsè sou bwa kalvè pou nou e nan plas nou an Ou fè nou vin pitit
Ou. Kounyea nou pa menm moun lan ankò, nan Kris, nou fèt yon
dezyèm fwa, nan Kris nou jistifye, nan Kris nou ka rele w Papa.
Nou ka vini kote w jan nou ye an, nenpòt ki lè. Nou vini pa lagras
nan moman sa Senyè pou envite W pran plas Ou pami nou. Nou
konnen Ou deja pami nou men rann prezans Ou ankò pi efektif
pou nou ka koute vwa W k ap pale ak nou atravè etid Pawòl la,
pou Lespri  Sen an konvenk nou e pou Li menm ankò ede nou
aplike sa nou tande yo nan lavi nou. Nou vini Senyè pou W ka fè
sa ou vle ak nou e pou se Ou ki glorifye nan tout bagay. Se nan

non Bondye Pitit la, Pawòl ki te tounen moun nan, Sovè e Senyè
Jezikri nou priye W, amèn.

Ou byenvini nan etid biblik Atravè Labib, jodia n ap konsidere 1
Pyè 1 : 10-16.

SOUFRANS E LABIB  

1 Pyè 1 :10 Pwofèt yo te chache anpil, yo te fouye anpil
pou yo te ka konnen ki jan Bondye t'ap delivre nou.  Yo te di
davans ki kalite favè Bondye tapral fè nou.

Tout pwofèt yo te pwofetize ak anpil dilijans sou sa.

1 Pyè 1 :11 Lespri Kris la ki te nan yo te fè yo konnen
davans tou sa Kris la tapral soufri, ansanm ak lwanj ki t'ap tann li
apre sa. Men, yo t'ap chache konnen tou kilè ak nan ki sikonstans
sa tapral rive.

Pyè di pwofèt yo te pale sou « tou sa Kris la tapral soufri » ak
lagras Bondye. Nou jwenn sa nan Ezayi 53, Sòm 22 e plizyè lòt
pasaj ankò. 

« Ansanm ak lwanj  ki  t'ap tann li  apre sa. » Yo rapòte sa pa
egzanp nan Ezayi 11 e nan Sòm 45. Tout pwofèt yo nèt te pale
sou Soufrans Kris la e sou souverènte ak laglwa ki va minifeste lè
Kris la vini sou latè kòm Wa pou etabli wayòm Li. 

« Lespri Kris la ki te nan yo te fè yo konnen davans. » Vèsè sa a
fè nou konprann espesifikman ke se anba pouvwa Lespri Kris la
ke pwofèt Ansyen Testaman yo te ekri. Sa se yonn nan plizyè
pasaj nou jwenn nan Pawòl Bondye a ki konfime ke se Bondye Li

menm ki te enspire Ansyen Testaman an. Se Lespri Kris la ki te fè
yo konnen davans, se anba dikte Lespri sa a yo t ap ekri.

Gen nan bagay pwofèt yo te ekri  ke menm yo menm yo pa t
konprann. Yo t ap chache avèk anpresman pou eseye konprann
yo.  Konpran ou konnen kisa ? « …Tou sa Kris  la  tapral  soufri,
ansanm ak lwanj ki t'ap tann li apre sa. Yo t'ap chache konnen
tou kilè ak nan ki sikonstans sa tapral rive. » Gen plizyè pasaj
nan Asnyen Testaman an ki pale sou soufrans Kris la, e gen plizyè
lòt tou ki pale sou souverènte L e sou tan wayòm Li a. Lagras ak
laglwa makonnen ansanm e sa te trè difisil pou yo te konprann.
Pa egzanp Ezayi nan 53e chapit liv ki  pote non L lan pale sou
soufrans Kris la, epi nan 11e chapit la li pale sou vini Mesi a nan
laglwa ak pisans sou latè pou etabli  Wayòm Li.  Kontradiksyon
aparan sa yo te trè enigmatik pou pwofèt yo e yo t ap chache
konpran kòman tou de bagay sa yo ka fè vre. Pandan pwofèt yo t
ap voye je gade kòridò tan yo yo te wè de gran evenman tankou
de tèt mòn men yo pa t ka wè fon tan ki nan mitan yo a. 

Ou menm avè m nou nan yon pozisyon inik kote n ap viv nan fon
an,  nan mitan de tèt  mòn yo,  nan entèval  tan ki  genyen ant
soufrans Kris la ki kounyea se yon reyalite pase, avèk laglwa Kris
la ki se yon reyalite fiti, yon bagay ki gen pou rive pi devan.

M kwè sa ap ede w pi byen konprann pwofesi soufrans ak pwofesi
souverènte Kris la si w imajine yo tankou de tèt mòn. Dr. McGee
di kote l’ rete a nan vil Pasadena nan eta Kalifòni, gen yon chèn
mòn ki nan fon pa dèyè yo rele mòn Sierra Madre. Si w ap mezire
an liy dwat li a yon distans 8 kilomèt konsa, men lè w kase koub
kondi machin pou w ale la li a menm 40 kikomèt. Gen yon lòt
chèn mòn ki plase pa devan l yo rele Mòn Wilson, li gen yon wotè
6,000 pye konsa. Dèyè tèt mòn sa nou ka wè yon lòt tèt mòn ki
se  mòn Waterman,  ki  sanble  tankou si  l  menm wotè  ak  mòn
Wilson tandiske anfèt li depase 8,000 pye wotè. Yonn 6,000 yonn

8,000 men yo sanble tankou si  yo menm wotè. Yonn devan e
yonn jis byen lwen pa dèyè, gen yon vale, yon fon 50 km konsa
ki separe yo, e de tèt mòn yo a yon distans 80 km yonn ak lòt,
men lè w ap gade ou gen enpresyon tankou si yo tou kole.  

Menmjan an tou, lè pwofèt yo t ap gade nan tan fiti yo yo te wè
soufrans Kris la e yo te wè laglwa Li, de tèt mòn ki sanble yo te
tou kole. Dapre mwen gen enkwayan ak kritik ki ta pran lapawòl
nan jou sa yo pou di: «Apa li Labib gen konfli, li kontredi tèt li. Ou
pa ka gen e soufrans  e laglwa.  Tou de pa ka vre yo bezwen
chwazi yonn se swa l vini kòm Kris soufran an oswa l vini kòm
Kris glorifye a. » Remake m di sa se ta va opinyon kritik ki pa
konprann anyen yo.  Paske mwen menm avè w nou konnen pou
sèten ke tou de reyalite sa yo vre. E fon ki genyen ant de tèt mòn
yo rele tan legliz Jezikri a, tan ke mwen menm avè w n ap viv
landan jodia, yon tan ki deja depase de mil an.

1 Pyè 1 :12 Se konsa, Bondye fè yo konnen sèvis yo t'ap
fè lè yo te bay mesaj la, se pa t' pou yo, men pou nou. Gremesi
moun k'ap anonse nou bon nouvèl la, avèk pouvwa Sentespri ki
soti nan syèl la, nou konnen bagay sa yo koulye a, bagay ata
zanj yo ta renmen konprann.

Kounyea apot la ap di : « Se menm mesaj pwofèt yo te konn bay
la n ap preche. » Ak sèl diferans ke pwofèt yo nan pozisyon yo te
ye  a  pa  t  ka  fè  diferans  ant  Kris  soufran  ak  Kris  glorifye  a
tandiske apot yo yo menm te konprann distenksyon sa. 

Pyè di tou sa se : « bagay ata zanj yo ta renmen konprann. » M
panse, alò sa se mwen k ap espekile, m panse zanj, ki se kreyati
entelijan Bondye yo, kanpe anlè a ap gade mwen menm avè w
pou e ap mande poukisa nou pa okipe tout tan nou jodia ap gaye
bèl mesaj levanjil la. Yo ta byen renmen fè sa yo menm. Yo ta
byen renmen desann sou latè pou vin pwoklame l bay tout monn

lan. Ou ka sonje se zanj Gabriyèl ki te desann vin anonse Mari  e
pita  Jozèf  nouvèl  nesans  Senyè  Jezi.  Se  li  menm tou  ki  t  al
anonse Zakari ke l t apral fè yon pitit gason ki rele Jan, ki t apral
sèvi kòm mesaje pou louvri chemen pou Mesi a. M panse zanj
Gabriyèl ta byen kontan desann sou latè ankò pou vin kote m
pandan  m ap  prezante  pwogram sa  a  pou  di :  « F’on  avanse
Storly, ban m montre w kòman pou w fè sa paske mesaj w ap
bay bokou pi mèvèye pase jan w ap prezante l la ! » Men malgre l
t a byen renmen vini Bondye pa penmèt li fè sa.  Bondye di l :
« Gabriyèl kite M sèvi ak ti enstriman tou fèb sa a yo rele Storly a
pito. » Jodia se lòm, enstrimen imen an, ke Bondye ap sèvi pou
gaye  mesaj  li  nan  monn  nan  paske  nou  pap  viv  nan  peryòd
ministè anjelik la. N ap viv nan jou ministè Lespri Sen an. Kòm
pitit Bondye Lespri Sen an ap viv nan nou. Women 8 :9 di : « Pou
nou menm, nou p'ap viv dapre egzijans kò nou ankò, men dapre
egzijans Lespri Bondye a, paske Lespri Bondye a nan nou. Si yon
moun pa gen Lespri Kris la nan li, li pa pou Kris la. » Si ou se pitit
Bondye, si w nan Kris enben se sèten Lespri Sen an ap viv nan
ou.

Alò kite m mande w : Eske w panse yon zanj ka fè pou ou yon
bagay Lespri Sen an pa ka fè? Repons lan se non. N ap viv nan
jou ministè Lespri Sen an, jou lagras la, jou lè Lespri Bondye a
pran bagay Kris yo e revele yo pou nou. Kisa nou dwe fè nan
kondisyon sa a ? 

1 Pyè 1 :13 Se poutèt sa, konnen byen sa nou pral fè.
Mete tèt nou an plas. Mete tout espwa nou nan benediksyon nou
pral resevwa lè Jezikri va parèt.

Li di : « Se poutèt sa, konnen byen sa nou pral fè. Mete tèt nou
an plas. » Pyè ap di pran san nou, mete tèt nou sou de zepòl
nou, prepare nou ! Sa vle di tou nou pa ka nan tèt cho ni tèt nou
pa ka vire ak tafya ou lòt kalite stipefyan. Li vle di tou fòk nou

konsidere pawòl la ak tout seryozite, bay etid Pawòl Bondye a
tout estim li merite.

« Mete  tout  espwa nou  nan  benediksyon  nou  pral  resevwa lè
Jezikri va parèt. » Tankou nou te deja wè sa yo rele premye epit
Pyè a gran epit espwa a. Poukisa pitit Bondye a ta dwe pare pou
andire eprèv yo ak kouraj ? Paske nou gen espwa, ou konnen
tande moun yo di espwa fè viv, nou gen yon espwa rasiran ki
baze sou rezireksyon Senyè Jezi a.

Fraz la di tou « benediksyon » ou ankò lagras ou lapè nou pral
resevwa lè Jezikri va parèt. E se vre lè Senyè Jezi va tounen vin
chache legliz Li a, Li va vini avèk anpil lagras. Nan gras Li, Li va
pran avè L chak kretyen. E L va jije travay chak kretyen devan
twòn jijman Kris  la.  Lè sa a nou va oubyen pèdi  kèk avantaj
oubyen resevwa yon rekonpans, e sa va fèt sètènman nan gras
Li.

Lefèt ke nou va gen pou pase an jijman devan Senyè a yon jou se
yon lòt rezon ki fè nou bezwen andire eprèv yo jodia avèk kouraj.
Fason n ap viv sou latè jodia enpòtan anpil. Kretyen jodia nan
obligasyon pou l mennen yon lavi transfòme, yon kalite lavi ke sèl
Pawòl Bondye a ka pwodwi nan nou. Yonn nan rezon kifè Bondye
kite nou pase anba eprèv ak difikilte se paske Li vle fasone nou
dapre plan Li yo. Nou bezwen konplètman soumèt nan men L nan
tout tribilasyon nou yo.    

1 Pyè 1 :14 Tankou timoun obeyisan, pa kite move lanvi
nou te genyen nan tan lontan yo mennen lavi nou ankò, tankou
anvan lè nou pa t' konn Bondye.

« Tankou timoun obeyisan. » Pawòl Bondye yo va mennen nou
nan obeyisans. Ou ka sonje Jak te di nan Jak 1 :22 : « Se pou
nou fè tou sa pawòl la mande nou fè. Pa rete ap koute ase... »

Non sèlman Pawòl Bondye a bannou lespwa, men l mennen tou
nan obeyisans. Nou bezwen obeyi Pawòl la, nou bezwen totalman
soumèt nou anba enstriksyon l yo.

Dr McGee di nan peryòd lè m te kouche malad la gen plizyè moun
ki te voye powèm sa pou mwen. Se yon powèm Alice Hansche
Mortenson te ekri, ki te rekonfòte m anpil. Li di :

M TE BEZWEN YON POZ
M te bezwen yon poz Li te pran m met’ akote
Nan lonbray yo kote nou ka rete nan entimite

Lwen ajitasyon yo kote tout lajounen
M t ap kraze kò m e enkyete lè m te aktif e vanyan

M te bezwen yon poz byenke okòmansman m t ap fè rebèl
Men dousman, si dousman, li te soutni kwa mwen

E chichote si jantiman bagay espirityèl yo
Byenke m te fèb nan kò, lespri m te pran zèl pou vole

Rive nan otè m pa ta jan m panse lè m te aktif e gaya
Li si tèlman renmen m Li te fè m pran yon poz

M te bezwen yon poz. Olye de yon prizon,
Kabann nan te tounen yon plenn benediksyon

Yon plas pou m grandi nan matirite, pou m kache nan Jezi

M te bezwen yon poz, Li te pran m met’ akote.

Pouki L te pran men m mete m akote ? Pou m te ka pase tan nan
Pawòl Bondye a. O ala sa enpòtan nan lavi kretyen an !

«  Pa kite move lanvi nou te genyen nan tan lontan yo mennen
lavi nou ankò, tankou anvan lè nou pa t' konn Bondye. » Pyè ap
di avèk konesans nou gen kounyea, nou pa ka kontinye ap viv
menmjan n te konn ap viv lontan an. Nou bezwen menen yon
kalite lavi ki reflete transfòmasyon enteryè ki te fèt nan nou an.
Nou  pa  ka  ap  mache  ak  yon  fo  souri  tankou  yon  anplwaye
magazen  ki  vin  kote  w  souri  olèv  pretann  ke  l  kontan  wè  w
tandiske ofon li pa ka tann ke w deplase paske l bouke kanpe pye
l ap fè l mal. Non, nou pa dwe kretyen sipèfisyèl. Nou bezwen
apiye sou Kris pou L ka opere yon transfòmasyon otantik nan nou

1 Pyè 1 :15 Okontrè, nan tou sa n'ap fè, se pou nou bon
nèt, tankou Bondye ki rele nou an bon nèt tou.

Bon nèt ou sentete se yon mo yo vrèman mal konprann. Pou
anpil  moun sentete ou bon nèt ap pale sou yon moun ki  bay
aparans  yon  atitid  pye,  yon  moun  ki  ta  menm parèt  yon  jan
agòch ou dwòl nan sitiyasyon chak jou yo. Yo prezante l tankou si
se ta yon bagay sipèfisyèl.

Men zanmi, Senyè a vle pou w ka yon moun reyèl, yon moun apa
antyè. Li vle pou w ka detann ou e jwi lavi, m pap pale sou kalite
jwi lavi peche yo non, men bon rejwisans ak kè kontan nan lavi Li
ba w la. Sentete se tankou sa lasante reprezante pou lavi fizik la.
Ou ta renmen wè yon moun ki fizikman byen kanpe, ki djanm e ki
an sante.  Enben se sa sentete ye pou lavi espirityèl la tou, bon
nèt  se  lè  w  janm  e  an  sante  spirityèlman.  Apa  bezwen  nou
bezwen kalite moun konsa nan jou nou yo !

1 Pyè 1 :16 Paske, men sa ki ekri nan Liv la: Se pou nou
bon nèt, paske mwen menm, mwen bon nèt.

Eske sa vle di atribi ou kalifikatif bon nèt nou an egal ak atribi ou
kalifikatif  bon  bèt  Bondye  a ?  Repons  lan  se  non.  Bondye

absoliman pafè, Li absoliman bon nèt e nou pap janm, toutotan
nou sou latè, rive nan degre sa. O m rankontre plizyè moun ki
panse yo bon nèt, yo panse sa pou tèt yo menm pa janm rive
jwenn okenn lòt moun k ap viv bò kote ki apiye opinyon sa. Alò
kisa sa vle di pou yo moun bon nèt tankou Bondye ? 

Bondye  nou  an  se  yon  Bondye  konplè  e  pafè  ki  gen  yon
pèsonalite mèvèye. Byenke ou menm avè m nou se senp imen,
nou ka toujou grandi pou nou rive nan matirite. Yon ti bebe ki
fenk fèt ka tèlman admirab ke l ka rive ranpòte yon trofe men si
sètan pita ou ta tounen ou jwenn li menmjan enben la w ap dakò
gen yon bagay ki pa mache. A setan fòk se ta  yon timoun aktif k
ap kouri monte kouri desan, k al pratike foutbòl,  k ap aprann
lekòl elatriye. Enben se konsa nou bezwen grandi espirityèlman
tou. E kòman n ap ka fè rive nan yon kwasans parèy ? Repons lan
se rete kole nan Pawòl Bondye a.

Nou rive kounyea nan fen etid nou pou jounen an. Mwen pap
janm sispann remèsye dèske chwazi pase moman sa yo ak nou
sou ond radyo a. N espere ou va pase tan medite sou pawòl ou te
tande yo jodia e prepare pou pwochen etid la si Bondye vle. Pasaj
nou va konsidere nan pwochen rankont lan se 1 Pyè 1 :17-25.
Pou kounyea n ap kite w avèk lapè e lagras Bondye. 

© Trans World Radio
Traduction et Production : Storly Michel (SM Production), mstorly@hotmail.com


